
Etorkizuneko emakumeei buruz 

Laster emakume izango diren neskatoen geroa aztertzeko kongresua hasi da Donostian, Kursaalean, eta gaur jarraituko du 

AITZIBER ARZALLUS - DONOSTIA 

Jende ugari bildu zuen atzo Sare 2005ek, Egungo neskak, etorkizuneko emakumeak leloarekin, Emakundek antolatutako nazioarteko biltzarrak. Donostiako Kursaaleko Ganbera aretoa leporaino bete zen goizean goizetik. Mundu zabaletik etorritako 350 pertsona eta erakunde publiko eta pribatuetako ordezkariak zeuden. Identitatearen eraikuntzan generoak duen eragina aztertzeko helburuarekin, familiaren, eskolaren, komunikabideen eta afektibitatearen inguruan hitz egin zuten. Azken finean, generoak lehenengo sozializazio prozesuan duen eraginaz hausnartu zuten, etorkizuneko emakumeen burujabetza indartzeko asmoz. Eta gaur ere horretan jarraituko dute egun osoan. 

Atzo 09:30ean eman zioten hasiera biltzarrari, Juan Jose Ibarretxe Eusko Jaurlaritzako lehendakaria eta Izaskun Moiua Emakunde Emakumearen Euskal erakundeko zuzendariaren eskutik. Jarraian, Victoria Sau Sanchez pentsalari, idazle eta Bartzelonako Unibertsitateko irakasle izandakoak generoak gizarteratzerakoan duen eraginaren inguruan jardun zuen. 

Haurren aurkako indarkeria 
Amaia Gillespie Unicefek Genevan duen egoitzako zuzendariak ere hitzaldia eskaini zuen: Hemengo neskatoak eta mundukoak. Unicef haurren aurkako indarkeriaren inguruan egiten ari den azterlanaren berri eman zuen. Mundu osoko gobernuekin elkarlanean dihardu Unicefek ekimen horretan. Galdeketa bat egin die 120 gobernuri eta 260.000 haurri baino gehiagori, azken horiek helduen zein adingabeen aldetik jasaten dituzten erasoen inguruan. Gillespiek oso testigantza gogorrak jaso dituztela baieztatu zuen. Azterlana, baina, oraindik ez dute amaitu. Iaz hasi zuten eta datorren urtean amaituko dute. Bukatu bezain laster, Euskal Herrian aurkeztuko dutela agindu zuen. 

Gillespieren ponentziaren ostean, Maria Angeles Espinosa Madrilgo unibertsitatearen ordezkariari egokitzen zitzaion genero eta familia ereduei buruz hitz egitea, baina gaixotu egin zenez, Isabel Bartau ekimenaren koordinatzaileak bete zuen hutsunea. Goizekoarekin amaitzeko, Ana Vega Tenerifeko unibertsitatearen ordezkariak genero nortasuna garatzeko orduan jolasek duten garrantzia izan zuen hizpide. Arratsaldeko jarduna, berriz, eskolaren esparrua aztertzeko erabili zuten Becky Francis Londresko unibertsitatearen ordezkariak eta Maria Subirats Bartzelonako Udalaren Hezkuntza institutuko lehendakariak. 

VICTORIA SAU SANCHEZ - PENTSALARIA, IDAZLEA ETA IRAKASLE IzandakoA 

«Denok gara patriarkatuaren biktima, eta eraitsi egin behar dugu» 

AITZIBER ARZALLUS - DONOSTIA 

Victoria Sau Sanchez Bartzelonan jaio zen, 1930ean. Historia Garaikidean eta Filosofia eta Hezkuntza Zientzietan lizentziaduna da, eta Psikologiako doktorea. Bartzelonako Unibertsitateko Psikologia Fakultatean irakasle lanetan ibili zen 1995 arte. Hainbat argitalpen ditu. Atzo berak hasi zuen Sare 2005, Genero nortasunen ondorengotzea gizartean: neskatoak emakume bihurtu izenburu duen hitzaldiarekin. 

Emakumeen aurkako indarkeriari aurre egiteko hezkuntzak sekulako garrantzia duela gauza jakina da. Nola eragiten du? 

Gakoa hezkuntza egoki eta orekatu bat ematea da. Niretzat, berdintasunak esan nahi du emakumeok gizonengandik ikastea, eta alderantziz, gizonek emakumeongandik ikastea. Emakumeoi, esaterako, gizonezkoen alde onak interesatzen zaizkigu, baina ez dugu zertan hain oldarkorrak, gogorrak eta indartsuak izan. Patriarkatutik urrun, bi norabide dituen hezkuntza eredua da egokiena, oreka batean oinarritua betiere. 

Zer diozu gaur egungo hezkuntza sistemaz? 

Aurrera beharrean gauza batzuetan atzera egin duela iruditzen zait. Eskuetatik alde egin die hezkuntza sistemaren kontrolak, eta gaztetxoak gaina hartzen ari zaizkie: irakasleei eta ikaskideei eraso eginez... Eta ez mutikoak bakarrik.Eta zer diozu familiaz? Etxean ere, lehen ez bezala, neskatoek oso jarrera errebeldea erakusten dute, eta guztiz arrunta iruditzen zait. Adibidez: amak ontziak garbitzeko esan eta alabak ezetz. Ezetza ez du ematen amari lagundu nahi ez diolako, emakume bihurtzen denean bere ama bezalakoa izan nahi ez duelako baizik. Semeak, berriz, ez du horrelako arazorik izango, gurasoek oso gutxitan eskatuko baitiote etxeko lanetan laguntzeko, emetzeko beldurrez. Azken batean, gurasoak lasai sentitzen dira beren seme-alabek estereotipoei jarraitzen badiete. 

Horrek zer eragin du haurrengan? 

Txikitan, neskatoek neskato izatea atsegin dute, eta mutikoek, berriz, mutiko izatea. Neska nahiz mutil, guztiak harro egoten dira beren sexuaz. Denborarekin hori aldatu egiten da. Mutilak gustura sentitzen dira, baina, neskak ez hainbeste, pixkanaka emakumearen izateaz ohartzen baitira. 

Erreala iruditzen al zaizu nesken eta mutilen artean bi norabideko hezkuntza sistema jartzeko ideia? 

1980ko eta 1990eko hamarkadetan egin genuen ahalegin bat. Irakasleei zuzendutako jardunaldi ugari egin genituen Espainiako hirietan, eta baita Euskal Herrian ere. Baina emakumeak soilik joaten ginen. Horrek zer esan nahi du? Hala ere, nik behin eta berriz azaldu nuen nire hitzaldietan neskatoek eta mutikoek elkarrengandik ikasi behar zutela, neskek ere bai baitituzte balioak, baina, patriarkatuak debaluatuak. Zoritxarrez, ordea, egun batetik bestera ezerezean geratu ziren ekimen haiek guztiak, eta baita bi norabideko hezkuntzaren aldeko borroka ere. 

Heziketa egokia patriarkatutik urrun dagoela esan duzu. Zer da patriarkatua? 

Patriarkatua maskulinitatea ardatz duen egitura sozial, politiko eta ekonomikoa da. Hori, gutxienez, oraindik inor ez baita ausartu patriarkatuaren xehetasunak azaltzen. Eta, agian, hori izango litzateke honen guztiaren irtenbidea: patriarkatuaren definizio bat osatzea, diktadurekin egin zen moduan, gero horren aurka egiteko. Gauza bat behintzat argi daukat: denok gara patriarkatuaren biktima, bai emakumeak eta bai gizonak, eta eraitsi egin behar dugu. 
Eta nola eraiki behar da, zure ikuspegitik, patriarkatuaren definizio hori? 

Orain arte idatzitako patriarkatuaren definizio guztiak jaso behar dira lehenengo. Nik badut nirea, baina ziur nago emakume bakoitzak bere modura definitzen duela. Horiekin guztiekin bakar bat osatzea litzateke gure lana. Gerokoa, politikarien esku egongo litzateke. Hala ere, eta oraindik osatu gabe egon arren, nik badut ideia bat: Nazio Batuen Erakundeko gizonik esanguratsuenek, nazioarteko eztabaida bilera horietako batean, munduko emakume guztioi patriarkatua existitzen delako barkamena eskatu behar ligukete. Hori izango litzateke gaiari duen garrantzia eta izaera politikoa emateko modurik egokiena. Hortik aurrerakoa oraindik ez dut pentsatu. 

